
genalemesan seRay neRasian

yau ussiq pabunay tu anem na lazat ay sikawman, “ naquni nipaRasian
na mai qaninanan, ganinanan ay nani naquni genalemes na. >’ nizu suppaRan
ta, azu ta tuRuz na ngid ita tu ganengi senangian, gawman malemes ita
qaqawka, wanayka yauzuma dadusa genalemes ta tu ’daq, mai azu tu
kenasianeman ta genanengi na, yauzuma melisaw meniz.

ta pasawan na genabinusan ta, azu ta tagsian ay sasekingan, mai tu
niana 'nay, sasetaR sumking, sasetaR sasekingan, sasetaR gameRung duki
sumking, mezukat tinsu na nisekingan suppaRan ta ti malemes patagsian
zau uu gemuni. sasetaR yau patagsian nayau semanu gaya, malemes ganiyau
manna mai nengi nisekingan na. tazian padames suppaRan ta “ naquni
nipaRasian na mai ganinanan, qaninanan ay nani naquni genalemes na.”

ngid tu ganengi neRasian, gawman padames ita malemes tu *daq
gagawka, nazau qawka magezaga ay. wanayka maken genalemes su uu
naquni, ussa aisu semanu nengi ti, tenes ti isu zumbi, muwaza ti nengi ti
nizubian su zin su, wanayka melisaw pama niseking su, padames tenes

muwaza nengi nizubian na ’daq, Ragana mesuqas isu.

ta tagsian ay sekingan taytan ta mai ma tu niana, tatagsian ay sekingan
suppaRan ta tanian ganinanan, azu ta gakelawkawayan, ussa wanma
malemes ganengi ti, manmu pagangi tu nisanu na nituluz na tawki tu lanas,
gawma maken suppaRan ta tanian ya ganinanan, azu melisaw isu tu niana
ganinanan na ay, maken naquni genalemes su, pasi niz melisaw
mesukaw nigakelawkawayan.

ta senagayan tu gaRasian ganengian nitagsian nigakelawkawayan,
Raynguan na niana ganinanan padames ma tu mai malemes, yau lazat ngid
pagsuppaR tu ’dag naquni genanengi na, taga uman tu waway na uu
kenasianem na, pawRat semanu tu nazau ya nengi ay, ta tiRuRan gemilim tu
tiRan, muwaza nisamangsan tu deddan seRay uRat, ta naqunian ta pasaya
semangi, muwaza ma tu genasuppaR ta seRay ganengi ta, azu mesukaw
tazusa su, maw ganengi nipalupunan tu lanas liwaliw mai meRasi.

Ragana, ngid tu ganengian tu nitagsian nigakelawkawayan, padames ka
pasa magezaq ay malemes, pasa magezag ya nigalemesan, gawman
padames nengi genalupunan, padames nengi ya neRasian tu nitagsian

nigakelawkawayan.

